ABDEST

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Jedan od bitnih dijelova našeg svakodnevnog života jeste, svakako, i abdest. On se definiše kao vjersko pranje, koje se obavlja radi klanjanja namaza ili učenja Kur'ana. Uzima se na način da se po tri puta operu šake, usta, nos, lice i ruke do lakata (desna pa lijeva), a zatim mokrom rukom prijeđe preko glave, te očiste uši i vrat i, na kraju, operu noge do članaka (desna pa lijeva). A gubi se na način da čovjek obavi prirodnu nuždu, ispusti vjetar, zaspe ili se onesvijesti, povrati, nasmije se u namazu ili mu poteče krv ili gnoj. 
S druge strane, abdest se ne gubi izgovaranjem ružnih riječi ili činjenjem loših dijela, kao što to mnogi misle, iako se njegova vrijednost u tim situacijama smanjuje. Također, ne gubi se ako čovjek zaspe u sjedećem položaju naslonjen na leđa, jer u tom položaju nema šanse da ispusti vjetar. I ne gubi se ako čovjek zagrli ili poljubi svoju suprugu, osim ako time izazove reakciju spolnog organa, odnosno, izlazak bjelkaste tečnosti zvane mezijja. 
Abdest ima svoje sunnete i svoje farzove, a da bi bio ispravan, minimum je da se obave farzovi, a to su: pranje lica i ruku do lakata, potiranje glave i pranje nogu do članaka. Svi dijelovi koji se peru, moraju se dobro nakvasiti i istrljati. Naravno, onaj ko želi, može da obavi i sunnete, kao i da proširi zonu pranja, kao što je to činio i Ebu Hurejre, r.a., koji je noge prao sve do koljena. S tim u vezi naš Poslanik, s.a.v.s., poručuje: ''Moji sljedbenici će na Sudnjem danu biti pozivani sa bijelim biljezima na čelu i nogama od tragova abdesta. Zato, ako neko od vas može da proširi te biljege, neka to i učini.'' (Buharija)
Kod uzimanja abdesta još treba povesti računa da ako neko ima prsten na ruci, onda treba da ga malo pomjeri kako bi voda doprla ispod njega, dok žene, koje imaju vještačke nokte ili lak na noktima, treba da ih skinu, jer oni sprečavaju dopiranje vode do tijela. Također, prilikom pranja nogu treba povesti računa da se opere i prostor između prstiju, kao i pete, na koje nam je Poslanik, s.a.v.s., posebno skrenuo pažnju rekavši: ''Teško li se petama od Vatre!'' (Muslim)
Prilikom uzimanja abdesta nije obaveza da se uče abdestne dove, iako ih je lijepo učiti jer imaju lijepo značenje. Međutim, u kućama ili stanovima gdje su kupatila spojena sa wc-om, prilikom uzimanja abdesta treba izbjegavati učenje abdestnih dova, jer se u wc-u Božije ime ne smije spominjati. Ovome želim da dodam još jednu činjenicu vezanu za abdest, koju mnogi ljudi ne znaju, a to je da kada se čovjek okupa, automatski ima i abdest. 
Braćo! Današnju temu sam izabrao iz dva razloga. Prvi je da bih vas podsjetio na propise i važnost uzimanja abdesta. A drugi je da bih vam dao morala za uzimanje abdesta, jer sam primjetio da bi mnogi ljudi vrlo rado klanjali namaz i učili Kur'an, ali im je mrsko da uzmu abdest.
S tim u vezi želim još da vas podsjetim da se bez abdesta ne smije klanjati namaz niti držati Kur'an u rukama. Međutim, smije se zikriti i učiti Kur'an napamet, s tim što je nagrada za učenje Kur'ana bez abdesta duplo manja. Također, bez abdesta se ne smije tavafiti oko Ka'be niti klanjati dženaza-namaz. 
Što se tiče važnosti i vrijednosti uzimanja abdesta, njih ima više:

Kao prvo, abdest skida grijehe koje je čovjek počinio očima, rukama i nogama. Tome se još dodaje posebna blagodat za one koji prouče dovu nakon uzimanja abdesta. Naš Poslanik, s.a.v.s., o tome veli: ''Ko uzme abdest pa kaže: 'Ešhedu en la ilahe illallahu vahdehu la šerike leh, ve ešhedu enne Muhammeden abduhu ve resuluhu.', otvara mu se svih osam džennetskih vrata pa neka uđe na koja god hoće.'' (Muslim)
Drugo, abdest je svjetlo na Dunjaluku, koje smeta mračnim silama zla (šejtanima), a priziva svijetle sile dobra (meleke), te je zato preporučljivo da čovjek uvijek bude pod abdestom. Čim ga izgubi, da odmah uzme drugi.
Treće, abdest je svjetlo na Sudnjem danu. Već smo spomenuli jedan hadis o tome, a vama je također poznat hadis u kome se prenosi da je Poslanik, s.a.v.s., sa uzdahom rekao da jedva čeka da vidi svoje ahbabe. Ashabi ga upitaše zar nisu oni njegovi ahbabi, a on reče: ''Ne, vi ste moji ashabi, a moji ahbabi će doći poslije vas. Vjerovat će u mene, iako me neće vidjeti.'' Tada ga ashabi upitaše kako će ih prepoznati na Sudnjem danu, a on reče: ''Po tragovima od abdesta.'' 
I četvrto, abdest je uvjet za ispravnost namaza, a namaz je uvjet za ispravnost ostalih djela. Zato, ako primjetimo da nam u životu ne ide baš onako kako treba ili onako kako mi to želimo (po P.S.-u), onda treba da se zapitamo da li je naš namaz, odnosno, naš abdest ispravan? 
Zato, na kraju današnje hutbe molim Dragog Allaha da nas učini od onih koji redovno i ispravno uzimaju abdest i klanjaju namaz. Amin.
